
А от Макрии до Патера града верстъ 40, и ту есть рожество святаго Николы, то его есть и отчина и род — Петера. А от Патеры до Миръ, идЂ же гробъ святаго Нпколы, есть верстъ 40; а от Миръ до Хилидония верстъ 60; а от Хилидония до Кипра великаго острова верстъ 200.

О КИПРЬСТЂМ ОСТРОВЂ

Кипръ есть островъ великъ зЂло, и множество в нем людии, и обиленъ есть всЂм добром. И суть в нем епископи 24, митрополия же едина, а святыхъ въ нем бе-щисла лежит: и ту лежит святый Епифание, и апостолъ Варнава, и святый Зинон, и святый Трифолие епископъ, и святый Филагриос епископ, его же крестилъ апостолъ Павелъ.

О ГОРЂ, ИДЂ ЖЕ СВЯТАА ЕЛЕНА КРЕСТЪ ПОСТАВИЛА

И ту есть гора высока зЂло, и на той горЂ святаа Елена крестъ поставила кипарисенъ велик на прогнание бЂсомъ ІІ всякому недугу на исцЂление; и вложила въ крестъ честный гвоздь Христовъ. И бывають ту, на мЂстЂ том у креста того, знамения велика и чюдеса и до нынЂ. Стоит же на въздусЂ крест-отъ, ничим же не придержится к земли, но тако духомъ святымъ носимъ есть на въздусЂ. И ту недостойный азъ поклонихся святыни той чюдной, и видЂхъ очима своима грЂшныма благодать божию на мЂстЂ том, и походих осгровъ тъи весь добрЂ.

О ФИНИЯНЂ

И ту ражаеться темиянъ, ладан; спадает с небесе, и тако взимают на древцих. Суть бо по горамъ тЂмъ древца миога и низка, с травою равна, и на том падаеть темианъ тъ добрый, и емлють его июля мЂсяца и августа; въ иныя же мЂсяци не спадывает, но токмо в та два ражаеться.

А Кипра до Яфа града верстъ 400, все по морю ити; от Царяграда до Рода острова 8 сот верстъ; а от Рода до Афа 8 сот верстъ; то ти всего пути по морю до Афа есть верстъ 1000 и 600. Яфъ же есть град на брезЂ близь Иерусалима, и оттоли поити по суху къ Иерусалиму. И есть от Афа до Иерусалима верстъ 30, по полю 10 верстъ ити до святаго Георгиа: ту была церковь велика создана во имя святаго Георгиа, ту бо и гроб его во олтари был, ту же есть мученикъ святый Георгие. И воды многи суть ту; и ту опочивають странници у воды тоя, но съ страхом великим: есть бо пусто мЂсто то, и близь есть Асколонь град, выходять бо оттуду срацини и избивають странныя на путЂхъ тЂх, да ту есть боязнь велика, от мЂста того входя в горы. И есть от святаго Георгйа до Иерусалима верстъ 20 великих, но все въ горахъ каменых; и тий путь тяжекъ и страшенъ зЂло.

